Fundargerð

36. aðalfundar SASS 

haldinn 25. og 26. nóvember 2005 

á Kirkjubæjarklaustri
Setning.
Gunnar Þorgeirsson, formaður SASS, setti fundinn og bauð fulltrúa velkomna.  Hann ræddi um verkefnið átakið “efling sveitarstjórnarstigsins” og þversagnir frá ríkisvaldinu um tilflutning verkefna frá ríki til sveitarfélaga og samskipti ríkis og sveitarfélaga.  Til hagræðingar fyrir samstarf sunnlenskra sveitarfélaga hvatti hann sveitarstjórnir á Suðurlandi að samræma fundartíma eða öllu heldur fundardaga sveitarstjórna.
Hann tilnefndi þau Jónu S. Sigurbjartsdóttur og Árna Jón Elíasson sem fundarstjóra og Gunnstein R. Ómarsson sem fundarritara og var það samþykkt samhljóða.

Í lok máls síns fól formaður fundarstjórum stjórn fundarins.

Lögð var fram svohljóðandi tillaga stjórnar SASS að kjörbréfa- og kjörnefnd:

Margrét K. Erlingsdóttir, formaður

Guðrún Erlingsdóttir
Sigurbjartur Pálsson

María Sigurðardóttir

Ísólfur Gylfi Pálmason og

Sveinn Pálsson
Var tillagan samþykkt samhljóða og tók nefndin þegar til starfa.  Í lok dagskrár fyrir hádegishlé kvaddi Margrét Erlingsdóttir sér hljóðs og gerði grein fyrir kjörbréfum, en alls voru þá mættir 50 fulltrúar en gild kjörbréf eru 54.  Fundurinn úrskurðast því lögmætur.
Skýrsla stjórnar og framkvæmdastjóra.

Gunnar Þorgeirsson flutti skýrsluna, þar sem fram komu helstu verkefni stjórnarinnar, s.s. stjórnarfundir, fundir með þingmönnum og hefðbundnar ráðstefnur.  Mikil nefndastörf hafa verið á vegum samtakanna á árinu 2005.  Samgöngunefnd hefur verið að störfum, menningarmálanefnd, sem unnið hefur að menningarsamningi við ríkið, endurskoðunarnefnd, sem unnið hefur að breytingum á samþykktum og á síðasta aðalfundi var sett á laggirnar stóriðjunefnd og mun nefndin setja fram skýrslu síðar á fundinum.  Samgöngumál hafa verið ofarlega á verkefnalista stjórnar en samgönguáætlun 2005-2008 gerir ráð fyrir skertu fjármagni til framkvæmda á Suðurlandi en leiðin milli Selfoss og Reykjavíkur hefur mikið verið til umræðu og stjórnin ályktaði um Gjábakkaveg.  Byggðamál og byggðastefna ríkisvaldsins var til umræðu hjá stjórn og ályktaði hún m.a. um byggðastefnu, grunnnet Símans, hækkun raforkuverðs og vaxtarsamning Suðurlands.  Fram kom í máli formanns að mikilvægt sé að leysa rekstrarvanda hjúkrunar- og dvalarheimila og leysa úr ágreiningi um kostnaðarþátttöku sveitarfélaga við Heilbrigðisstofnun Suðurlands.  Hann ræddi um málefni símenntunarstöðva og áhyggjur af lögheimilisskráningu í frístundabyggðum.  Mikilvægt þykir formanni að fá greinargóðar upplýsingar um kostnaðarbreytingu við rekstur menntastofnana sveitarfélaga ef af styttingu náms til stúdentsprófs verður.  Formaður fór yfir starfsemi skrifstofu samtakanna og þakkaði að lokum starfsmönnum og sveitarstjórnarmönnum gott samstarf á liðnu ári.

Skýrslunni vísað til allsherjarnefndar.

Skýrsla Skólaskrifstofu Suðurlands.
Kristín Hreinsdóttir, forstöðumaður, kynnti starfsemi Skólaskrifstofunnar og það umhverfi sem hún hefur búið við síðasta starfsárið.  Sjö starfsmenn eru í sjö stöðugildum og lýsti forstöðumaður undirmönnun og þröngu starfsumhverfi.  Mikið álag er á starfsfólki Skólaskrifstofunnar vegna mikils fjölda mála sem inn koma.  Skólaskrifstofan hefur gefið út leiðarvísi til starfsfólks grunnskóla til að tryggja markvissari tilvísanir til sérfræðinga skrifstofunnar en enn eru þeir ekki farnir að virka til fækkunar mála.  Kristín fór yfir starfsemi Skólaskrifstofunnar, námskeiðahald og fræðslustarf, en endurmenntun og fræðsla er mjög mikil.  Að lokum fór hún yfir starfsemi Gaulverjaskóla sem er tilraunaverkefni og tekur starfsemin mið að því.
Skýrslunni vísað til mennta- og menningarmálanefndar.

Starfsskýrsla Heilbrigðiseftirlits Suðurlands.

Birgir Þórðarson flutti skýrsluna.  Fram kom að Elsa Ingjaldsdóttir, framkvæmdastjóri, er í námsleyfi og verður fram á næsta vor.  Birgir fór yfir starfssemi eftirlitsins og hversu gríðarlega umfangsmikið það er, bæði hvað varðar fjölbreytileika verkefna og fjölda eftirlitsskyldra aðila.  Birgir fór yfir stöðu mála á Suðurlandi, sem snúa að starfsemi Heilbrigðiseftirlits, s.s. vegna fráveitumála og margt jákvætt kom þar fram.
Skýrslunni vísað til umhverfis- og heilbrigðisnefndar.

Tillögur stjórnar og þingfulltrúa.

Guðrún Erlingsdóttir kynnti tillögu frá Vestmannaeyjabæ vegna samstarfsverkefnis SASS um náms- og meðferðarúrræði fyrir börn í 5. – 10. bekk grunnskóla á Suðurlandi en tillagan fylgdi fundarboði.
Tillögunni vísað til fjárhagsnefndar.

Ársreikningar og fjárhagsáætlanir.

Þorvarður Hjaltason, framkvæmdastjóri, kynnti ársreikninga SASS, Heilbrigðiseftirlits Suðurlands og Skólaskrifstofu Suðurlands fyrir árið 2004, breytingar á fjárhagsáætlunum núverandi árs og fjárhagsáætlanir sömu stofnana fyrir árið 2006.

Reikningum og áætlunum vísað til fjárhagsnefndar.

Umræður og fyrirspurnir.

Ragnheiður Hergeirsdóttir kvaddi sér hljóðs vegna skýrslu Skólaskrifstofu Suðurlands.  Hún óskaði jafnframt eftir því að tillaga Vestmannaeyjabæjar yrði jafnframt rædd í mennta- og menningarmálanefnd og samþykkti fundurinn það.

Hádegishlé.

Skýrsla Endurskoðunarnefndar.

Orri Hlöðversson, formaður, gerði grein fyrir starfi nefndarinnar.  Leiðarljós sem nefndin hafði, frá aðalfundi SASS 2004, var í meginmarkmiðum að sýna fjárhagslega hagkvæmni og skilvirkni í rekstri samtakanna.  Sértækir þættir sem horft var á var m.a. að færa alla starfsemi samlaganna undir eina stjórn og einn aðalfund en það eru stærstu stofnanir samtakanna sem horft er á í þessu samhengi, SASS, Atvinnuþróunarsjóður Suðurlands, Skólaskrifstofa Suðurlands og Heilbrigðiseftirlit Suðurlands.  Nefndin sammæltist um ákveðin grundvallaratriði, s.s. að einn aðalfundardagur væri fyrir öll samlögin, hagræði væri af sameiginlegum skrifstofurekstri, að sameiginleg starfsmanna- og launastefna verði til staðar fyrir samlögin öll og að rekstur samlaganna verði aðgreindur eins og frekast er kostur án þess að kostir samrekstrar glatist.
Tillögur nefndarinnar eru eftirfarandi:  Öll samlögin haldi aðalfundi á ársþingi SASS.  Samrekstri skrifstofu verði haldið áfram og sameiginleg starfsmannastefna verði sett fyrir samlögin.  Rekstur samlaganna, rekstrarlega og stjórnunarlega verði aðskilinn.  Stjórnarmönnum samlaganna í heild verði fækkað úr 30 í 22.  Stjórnir sækja umboð sitt til aðalfunda samlaganna á ársþingi SASS.  Sama gildir um stjórn SASS og stjórnir annarra samlaga.
Breyttar áherslur í starfi SASS sem horfa mun í auknu mæli á “ytri” málefni en önnur samlög fá skilgreind sérhæfð verkefni.  Viðræður verða við héraðsnefndir um nánara samstarf en ekki er mælt með vistun samlagsverkefna hjá sveitarfélögum.  Æskilegt finnst nefndarmönnum að starfsmenn samlaga, sérstaklega stjórnendur, búi á viðkomandi starfssvæði.  Mikilvægt að sveitarfélögin hafi skýra stefnu gagnvart samstarfi í byggðasamlögum og svigrúm til starfa samkvæmt henni.

Nefndin leggur til að myndaður verði starfshópur um útfærslu á tillögum nefndarinnar, sem skili af sér vorið 2006, og þá verði haldinn aukaaðalfundur hjá öllum samlögunum fyrir sveitarstjórnarkosningar.
Guðmundur Ingi Gunnlaugsson kvaddi sér hljóðs vegna skýrslunnar.  Í heild fannst honum nefndin hafa komist að rökréttum niðurstöðum.  Guðmundur gerir athugasemd við það að starfsemi samlaga sé gert skylt að taka þátt í samrekstri skrifstofu og yfirstjórnar.  Tekur undir að myndaður verði starfshópur til að móta tillögur að breytingum á samþykktum.
Þorvaldur Guðmundsson kvaddi sér hljóðs vegna skýrslunnar.  Velti fyrir sér tilgangi fækkunar stjórnarmanna út frá lýðræði þessa stóra svæðis og kostnaðarhagræðis.  Heilt yfir ánægður með vinnuna og tekur undir það að myndaður verði starfshópur.

Sveinn Pálsson kvaddi sér hljóðs vegna skýrslunnar.  Hefur efasemdir um jákvæðan tilgang fækkunar stjórnarmanna og sá niðurskurður muni sérstaklega bitna á aðkomu smærri sveitarfélaganna að samlögunum.  Tekur undir með Þorvaldi að skoðað verði sérstaklega hvaða fjárhagslegi ávinningur sé af þessari breytingu.

Orri Hlöðversson þakkaði góðar og hófsamar ábendingar sem fram komu.  Hann þakkaði nefndinni fyrir kraftmikið og gott samstarf.  Sammála því að samlögum verði ekki gert skylt að taka þátt í samrekstri.  Varðandi hagræðingu við fækkun stjórnarmanna sagði hann að í raun væri ekki um háar fjárhæðir að ráða, ca. 700-900 þús. kr. á hverju ári í lægri stjórnar- og nefndalaun og ferðakostnað.  Leggur það í hendur fundarins að ákvarða þetta.
Viðar H. Steinarsson kvaddi sér hljóðs vegna svars Orra við spurningu Guðmundar Inga.  Hvað gerist ef öll samlögin ákveða að sniðganga samrekstrarfyrirmæli stjórnar og ákveða að bjóða út alla nauðsynlega þjónustu á almennum markaði?

Orri Hlöðversson sagði þetta vera tilmæli og trúir því ekki að stjórnendur samlaga sniðgangi tilmæli eigenda samlaganna og komi þannig í veg fyrir hagkvæman samrekstur.

Skýrslunni vísað til allsherjarnefndar.
Tillögur um starfsnefndir.

Kynntar voru tillögur stjórnar SASS að samsetningu starfsnefnda á fundinum og starfsaðstöðu nefndanna.

Skýrsla samgöngunefndar SASS.

Bryndís F. Harðardóttir gerði grein fyrir starfi nefndarinnar.  Við endurskoðun samgönguáætlunar 2005-2008 lagði nefndin áherslu á eftirfarandi atriði í umsögn sinni til samgönguyfirvalda:  Úrbætur verði á leiðinni milli Selfoss og Reykjavíkur.  Framlög til tengivega á Suðurlandi verði aukin.  Samgöngubætur til Vestmannaeyja.  Allar stofnbrautir verði settar inn á vegaáætlun.  Hlutur Suðurlands í vegafé verði aukinn og að framlög til samgöngumála í heild verði aukin.
Megináherslur í tillögum nefndarinnar eru breytt vinnubrögð samgönguyfirvalda, endurbætur Suðurlandsvegar, uppbygging tengivega og samgöngubætur við Vestmannaeyjar.

Ingunn Guðmundsdóttir kvaddi sér hljóðs vegna skýrslunnar.  Hún þakkaði samgöngunefnd góð störf og SASS fyrir að koma nefndinni á fót.  Hún ræddi um aðferðarfræði við viðhald vega og sérstaklega vega sem ekki eru með bundnu slitlagi.
Árni Jón Elíasson kvaddi sér hljóðs vegna skýrslunnar.  Hann vakti athygli á sjónarmiði, sem fram kom á fundi stjórnar SASS með þingmönnum Suðurkjördæmis nýverið, að forgangsröðun verkefna í flokki tengivega myndi auðvelda baráttuna um aukið fjármagn til málaflokksins.  Hann lagði til að samgöngunefnd fjallaði um þetta sjónarmið.
Einar Pálsson kvaddi sér hljóðs vegna skýrslunnar.  Finnst Þrengslavegur gleymast í umræðu um mikilvægar vegbætur því vegurinn gegnir mikilvægu hlutverki fyrir samgöngur á öllu Suðurlandi.
Guðmundur Stefánsson kvaddi sér hljóðs vegna skýrslunnar.  Hefur ákveðnar áhyggjur af  2+1 fyrirkomulagi á leiðinni milli Selfoss og Reykjavíkur og hefði viljað sjá lagða áherslu á tvöföldun vegarins.  Hann kallaði eftir skýringum á því af hverju Suðurland fær svona lága fjárhæð til úthlutunar til vegamála.
Viðar Steinarsson kvaddi sér hljóðs vegna skýrslunnar.  Segir skýrslu samgöngunefndar gott plagg fyrir þingmenn til að vinna eftir og finnst frekt af þeim að óska eftir forgangsröðun verkefna til hagræðingar fyrir þá.

Margrét Frímannsdóttir, fyrsti þingmaður Sunnlendinga, kvaddi sér hljóðs vegna umræðna.  Getur ekki staðfest að beiðni um forgangsröðun verkefna af svæðinu sé skilgreind ósk allra þingmanna, þó svo að einhver hafi þessa skoðun.  Er mjög sátt við störf samgöngunefndar SASS.  Bar fyrir fundinn bestu kveðjur frá þingmönnum Suðurlands sem uppteknir eru í þingstörfum, en einungis hún og Kjartan Ólafsson eru staðsett á fundinum.
Kjartan Ólafsson, þingmaður, kvaddi sér hljóðs vegna umræðna.  Þakkaði samgöngunefndinni mjög vel unnin verk á síðustu árum.  Sagði að tvöföldun Reykjanesbrautar væri gríðarlega stórt verkefni sem mun ljúka á næsta ári.  Næstu stóra verkefni í Suðurkjördæmi er uppbygging leiðarinnar á milli Reykjavíkur og Selfoss.  Kynnti hugmyndir um einkaframkvæmd við Kjalveg og stöðuna sem málið er í.
Bryndís F. Harðardóttir þakkaði góðar ábendingar og skýrði nánar hugmyndafræðina sem nefndin starfar eftir.  Hún þakkaði þingmönnum góð orð en hvatti þingmenn jafnframt til framkvæmda.
Skýrslunni vísað til samgöngu- og atvinnumálanefndar.

Skýrsla starfshóps um heilbrigðismál.

Helga Þorbergsdóttir, formaður, kynnti starf nefndarinnar.  Málþing var haldið 29. apríl 2005 á Selfossi þar sem fjallað var um stefnumótun og framtíðarsýn Heilbrigðisstofnunar Suðurlands og Heilbrigðisstofnunar í Vestmannaeyjum, tengsl heilbrigðisþjónustunnar og félagsþjónustu sveitarfélaga, geðheilbrigðisþjónustuna á Suðurlandi og nýjungar í meðferðarúrræðum fyrir börn og unglinga.
Nefndin leggur til að skipaður verði, af SASS, heilbrigðismálahópur sem skipaður verði 3-5 sveitarstjórnarmönnum af starfssvæði samtakanna, sem vinni að samvinnu stofnana á svæðinu og tilflutningi verkefna frá ríki til sveitarfélaga.  Nefndin leggur áherslu á að tryggt verði fjármagn til að ljúka viðbyggingu við heilbrigðisstofnunina á Selfossi og komið verði þar á fór sérhæfðri öldrunarhjúkrunardeild auk þess sem  byggt verði hjúkrunarheimili á Selfossi með nútímakröfur að leiðarljósi.  Nefndin leggur áherslu á að tryggt verði að samstarf heilbrigðisþjónustu og félagsþjónustu sveitarfélaga fari í skýran og formlegan farveg.

Ásmundur Sverrir Pálsson kvaddi sér hljóðs vegna skýrslunnar.  Varpaði fram hugmyndum um aukna áherslu á heimahjúkrun í stað stofnanavæðingar.
Guðmundur Ingi Gunnlaugsson kvaddi sér hljóðs vegna skýrslunnar.  Benti nefndinni á að taka mætti til umhugsunar hvernig tengja eigi sérfræðiþjónustu sem grunnskólar veiti við heilbrigðisþjónustuna.

Skýrslunni vísað til umhverfis- og heilbrigðisnefndar.

Skýrsla menningarmálanefndar.

Jóna S. Sigurbjartsdóttir, formaður, gerði grein fyrir starfi nefndarinnar.  Nefndin endurskoðaði drög að samningi milli ríkis og sveitarfélaga um framlög til menningarmála á Suðurlandi.  Þá endurskoðaði hún drög að samstarfssamningi milli sveitarfélaganna og yfirfór og endurskoðaði stefnu í menningarmálum á Suðurlandi.
Jóna gerði grein fyrir tillögum nefndarinnar sem hægt er að nálgast í skýrslu nefndarinnar sem fylgir fundargögnum.

Skýrslunni vísað til mennta- og menningarmálanefndar.

Skýrsla stóriðjunefndar.

Kjartan Ólafsson, formaður, fór yfir starfs nefndarinnar.  Markmið nefndarinnar er að auka atvinnusköpun út frá þeirri miklu orku sem framleidd er á Suðurlandi.  Ein meginniðurstaða nefndarinnar er sú að hægt er að byggja stórskipahöfn í Þorlákshöfn samkvæmt greiningu og skýrslu frá Siglingastofnun.  Öll greiningarvinna bendir til þess að Þorlákshöfn sé ákjósanlegur staður til uppbyggingar á stóriðju.  Næstu skref nefndarinnar eru að gefa út kynningarrit þar sem þeirri aðstöðu sem til staðar er í Þorlákshöfn er lýst og vonast nefndin til þess að fá tækifæri til að kynna málið fyrir fjölmiðlum, fyrirtækjum, stjórnmálamönnum og almenningi.
Skýrslunni er vísað til samgöngu- og atvinnumálanefndar.

Vandi símenntunarstöðva og háskólanáms á Suðurlandi.
Jón Hjartarson, Fræðsluneti Suðurlands, flutti fyrirlestur um framtíðarsýn fræðslumála á Suðurlandi og fjármagn til símenntunarstöðva á Suðurlandi.

Gylfi Þorkelsson kvaddi sér hljóðs vegna erindisins.   Hann brýndi fundarmenn í kjölfar ræðu Jóns til að taka afstöðu til málefna háskólans á Suðurlandi og jafnframt hvatti hann mennta- og menningarmálanefnd til að álykta um styttingu náms til stúdentsprófs.
Kjartan Ólafsson, þingmaður, kvaddi sér hljóðs.  Hann sagði að í yfirlýsingu ríkisstjórnarinnar eru lagðar til 100 mkr. til menntastöðva á landsbyggðinni og þar er símenntunarstöðvum ætlaður stór hlutur.

Guðrún Erlingsdóttir kvaddi sér hljóðs vegna erindisins.  Hún var ekki sátt við að ekki væri þar fjallað um Visku, símenntunarstöðvar Vestmannaeyja.

Mennta- og menningarmálanefnd var falið að fjalla um framkomin sjónarmið.

Ávörp.

Árni Magnússon, félagsmálaráðherra, byrjaði á að þakka stjórn SASS fyrir boðið á þingið.  Hann segir að það sé fagnaðarefni að staða sveitarfélaga hafi almennt batnað á síðasta ári.  Í fjárlagafrumvarpi ríkisstjórnarinnar fyrir árið 2006 hefur þegar verið gert ráð fyrir 700 mkr. aukaframlagi í Jöfnunarsjóð sveitarfélaga sem hugsað er til að jafna aðstöðumun sveitarfélaga sem eiga við erfið vandamál að stríða vegna ytri aðstæðna.  Þá gerði hann grein fyrir tillögum sem hann ætlaði að setja fram í frumvarpi til breytinga á tekjustofnum sveitarfélaga, s.s. fækkun undanþága vegna fasteignaskatts.  Búið er að skipa nefnd til að gera breytingar á Jöfnunarsjóði sveitarfélaga.  Hann fjallaði í lokin um nýafstaðið sameinginarátak hjá sveitarfélögum og framtíðarsýn sveitarstjórnarstigsins.
Vaxtarsamningur Suðurlands – kynning.

Baldur Pétursson, iðnaðar- og viðskiptaráðuneytinu, kynnti hugmyndafræði, markmið, innihald og stöðu vaxtarsamnings fyrir Suðurland.  Í lokin bar hann kveðju iðnaðar- og viðskiptaráðherra á fundinn.
Nefndastörf.

Eftirtaldar nefndir tóku til starfa:

Allsherjarnefnd,

Fjárhagsnefnd,

Mennta- og menningarmálanefnd,

Kjörbréfa- og kjörnefnd,

Samgöngu- og atvinnumálanefnd og

Umhverfis- og heilbrigðisnefnd.

Fundi frestað til morguns.

Skaftárhreppur bauð aðalfundarþátttakendum og gestum í fordrykk fyrir kvöldverðinn, kl. 19:30 og hófst málsverður kl. 20:00.  Veislustjórn var í höndum heimamanna.

Vatnajökulsþjóðgarður – kynning.

Gunnsteinn R. Ómarsson, sveitarstjóri Skaftárhrepps, flutti kynningu á sveitarfélaginu Skaftárhreppi, þjóðgarðinum í Skaftafelli og fyrirhugaða stofnun Vatnajökulsþjóðgarðs.
Álitsgerðir nefnda.

Formenn starfsnefnda kynntu álitsgerðir og tillögur þeirra sem síðan voru til umræðu og bornar undir fundinn til atkvæðagreiðslu.  Umræður urðu um einstaka liði sem leiddu til leiðréttinga og breytinga.
Ályktanir og tillögur eru færðar í fundargerð, með áorðnum breytingum, hér á eftir auk umræðna sem fram fóru. Breytingatillögur og ályktanir, í heild, voru að mestu afgreiddar samhljóða og vísast í umræður og afgreiðslu ályktana og tillagna til frekari skýringa.

Allsherjarnefnd – ályktanir.
Í nefndinni sátu Aldís Hafsteinsdóttir, Ágúst Ingi Ólafsson, Valtýr Valtýsson, Tryggvi Ingólfsson, Jónas Jónsson, Aðalsteinn Guðmundsson, Sigurður Bjarnason, Torfi Áskelsson, Sveinn A. Sæland formaður nefndarinnar og Ingunn Guðmundsdóttir.

Sveinn A. Sæland, formaður allsherjarnefndar, mælti fyrir niðurstöðum nefndarinnar.  Baldur Kristjánsson kvaddi sér hljóðs og sagðist ekki myndi samþykkja tillögu 2.  Formaður gerði grein fyrir afstöðu nefndarinnar til fyrirspurnar.  

Eftirfarandi mál voru tekin fyrir og samþykkt:

Endurskoðun á samstarfi sunnlenskra sveitarfélaga:

Teknar voru fyrir tillögur nefndar sem aðalfundur SASS 2004 skipaði um endurskoðun á samstarfi sunnlenskra sveitarfélaga.

Breytingartillaga við gr. 2 í tillögum nefndarinnar bætist aftan við fyrstu setningu.

,,Óski stjórn byggðasamlags eftir breytingu á því fyrirkomulagi skal það hljóta samþykki aðalfundar.”

Tillaga að afgreiðslu:

Aðalfundur SASS, haldinn á Kirkjubæjarklaustri 25. og 26. nóvember 2005 samþykkir tillögur endurskoðunarnefndar.  Þá samþykkir aðalfundurinn að kjósa starfshóp til að gera tillögu að nýjum samþykktum og starfsmannastefnu allra samlaganna með tilliti til tillagna nefndarinnar.  Tillögur starfshópsins liggi fyrir eigi síðar en 1. mars 2006. 

Lögheimili í frístundabyggð, tillaga að ályktun:

,,Í niðurstöðu Hæstaréttar frá 14. apríl 2005 er veitt heimild til að skrá lögheimili í skipulagðri frístundabyggð.  Félagsmálaráðherra hefur skipað vinnuhóp til að skoða lög og reglugerðir sem hafa áhrif á skráningu lögheimilis í frístundabyggðum.  Hópnum er ætlað að skila af sér tillögum til ráðherra fyrir árslok.  

Aðalfundur SASS telur ljóst að ef lögin standa óhögguð munu þau kalla á verulega aukna þjónustu og kostnað sveitarfélaganna og einnig er litið framhjá rétti þeirra mörgu sem hafa reist sér sumarhús á þar til skipulögðum svæðum.   

Aðalfundur skorar á félagsmálaráðherra að beita sér fyrir því að lög nr. 21/1990 verði endurskoðuð með það í huga að komið verði í veg fyrir að hægt sé að skrá lögheimili í skipulagðri frístundabyggð.”

Tillaga 2 var borin undir atkvæði fundarins og var einn á móti.  Tillagan skoðast samþykkt.
Umhverfis- og heilbrigðisnefnd – ályktanir.
Í nefndinni sátu Ragnheiður Hergeirsdóttir formaður, Guðmundur Stefánsson, Þorsteinn M. Kristinsson, Elín Einarsdóttir, Þorsteinn Loftsson, Haukur G. Kristjánsson, Herdís Þórðardóttir, Drífa Kristjánsdóttir, Heiða G. Ásgeirsdóttir og Bjarki Reynisson. Birgir Þórðarson og Sigrún Guðmundsdóttir tóku þátt í nefndinni.

Ragnheiður Hergeirsdóttir, formaður umhverfis-  og heilbrigðisnefndar, mælti fyrir niðurstöðum nefndarinnar.  Baldur Kristjánsson kvaddi sér hljóðs og kom með breytingatillögu þess efnis að orðið “dýrahald” yrði fellt út úr tillögu nr. 9.  Margrét Erlingsdóttir kvaddi sér hljóðs og taldi að breyta þyrfti lögum samtakanna vegna tillögu nr. 1.  Ásmundur Sverrir Pálsson kvaddi sér hljóðs og spurði formann nefndarinnar um umræður vegna endurhæfingarúrræða.  Formaður skýrði afstöðu nefndarinnar til fyrirspurna og breytinga.

Eftirfarandi mál voru tekin fyrir og samþykkt:

Breyting á skiptingu verkefna í nefndir á aðalfundi.

Aðalfundur SASS, haldinn á Kirkjubæjarklaustri 25. og 26. nóvember 2005 leggur til að á næsta aðalfundi samtakanna verði umhverfis- og heilbrigðismálanefnd skipt upp í tvær nefndir.  Verkefni nefndarinnar verði annars vegar í  Velferðarmálanefnd- sem fjalli um heilbrigðisþjónustu og félagsþjónustu og hins vegar í Umhverfis og skipulagsmálanefnd- sem fjalli um umhverfis- og skipulagsmál og þann hluta heilbrigðismála sem snúa að verkefnum Heilbrigðiseftirlits.

Velferðarmálahópur.

Aðalfundur SASS, haldinn á Kirkjubæjarklaustri 25. og 26. nóvember 2005 leggur til að  heilbrigðismálahópur fái heitið velferðmálahópur SASS. Hlutverk hans verði að fjalla um skipulag og framkvæmd velferðarmála á Suðurlandi og móta stefnu um samstarf sveitarfélaga um velferðarmál á Suðurlandi og um samstarf sveitarfélaga og ríkisins um velferðarmál.   

Framtíð og stefnumörkun í velferðarþjónustu á Suðurlandi

Aðalfundur SASS, haldinn á Kirkjubæjarklaustri 25. og 26. nóvember 2005 leggur til að  á vegum SASS starfi velferðarmálahópur skipaður  3 - 5 sveitarstjórnarmönnum af starfssvæði samtakanna. Verkefni hópsins verði að styðja við heilbrigðisstofnanirnar á starfssvæði SASS í að fylgja eftir þeirri stefnumörkun sem þær setja sér. Jafnframt kanni starfshópurinn möguleika þess að sveitarfélögin taki við rekstri heilbrigðis- og öldrunarstofnana í fjórðungnum og horfi jafnframt  til málefna fatlaðra.  Starfshópurinn taki upp viðræður við yfirvöld heilbrigðis- og félagsmála í þessu skyni.  Einnig verði skoðaðir möguleikar á aukinni samvinnu Heilbrigðisstofnunarinnar í Vestmannaeyjum og Heilbrigðisstofnunar Suðurlands. Starfshópurinn skili áliti fyrir næsta aðalfund og í ljósi þeirra niðurstaðna verði tekin ákvörðun um áframhald starfsins. 

Samræming og samstarf velferðarstofnana á Suðurlandi

Aðalfundur SASS, haldinn á Kirkjubæjarklaustri 25. og 26. nóvember 2005  leggur áherslu á að tryggja verði  að  samstarf heilbrigðisþjónustu og  félagsþjónustu sveitarfélaga fari í skýran og formlegan farveg til að  samhæfa þjónustuna, auka gæði hennar  og tryggja jafnrétti fólks  og rétt til þjónustunnar.  Á meðan skipulag og stjórnun þessara málaflokka er á fleiri en einni hendi verður þetta að gerast með samþættingu, samráði og samstarfi stofnana í hverju sveitarfélagi og heilbrigðisstofnana á Suðurlandi.  Fundurinn leggur til að velferðarmálahópur SASS vinni að framgangi þessara mála.

Viðbygging við Hsu og bygging hjúkrunarheimila

Aðalfundur SASS, haldinn á Kirkjubæjarklaustri 25. og 26. nóvember 2005 krefst þess  að tryggt verði fjármagn til að ljúka viðbyggingu við Heilbrigðisstofnunina á Selfossi á tilsettum tíma. Stefnt verði jafnframt að því að koma á fót sérhæfðri öldrunarlækningadeild er þjónusti bæði íbúa á hjúkrunarheimilum og þá sem búa sjálfstætt í fjórðungnum. Þá leggur aðalfundurinn til að þegar verði hafist handa um byggingu hjúkrunarheimilis á Selfossi í takt við þær kröfur um aðbúnað sem eðlilegt þykir í dag að gera til slíkra heimila.   Með byggingu þess verði svarað þeirri miklu þörf sem er til staðar, sbr. úttekt sem gerð hefur verið. Jafnframt verði ráðist hið fyrsta í brýnar endurbætur á hjúkrunarheimilum víðar í fjórðungnum til að mæta þeim kröfum sem gerðar eru um aðbúnað og aðstaða verði færð til nútímans.  

Rekstargrundvöllur dvalar-og hjúkrunarheimila

Rekstur öldrunarstofnana hefur um langt skeið verið sveitarfélögum og öðrum rekstraraðilum afar þungur. Ágreiningur hefur verið milli ríkisins, sem greiðir daggjöld og rekstraraðilanna um hver eigi að vera forsenda útreiknings á daggjöldum.  Þetta ástand er óásættanlegt og getur ekki staðið lengur.

Aðalfundur SASS, haldinn á Kirkjubæjarklaustri 25. og 26. nóvember 2005 krefst þess  rekstrargrundvöllur dvalar- og hjúkrunarheimila sem eru starfrækt víðs vegar á Suðurlandi verði tryggður og að upphæð daggjalda verði endurskoðuð reglulega í takt við kostnaðarhækkanir á þeim útgjaldaliðum sem liggja til grundvallar útreiknings daggjalda. 

Geðheilbrigðisþjónusta

Geðheilbrigðisþjónusta er ein af grunnstoðum heilbrigðiskerfisins og þarf að vera aðgengileg fólki í heimabyggð.  Það er óviðunandi að þeir íbúar á Suðurlandi sem eiga við geðsjúkdóma að stríða þurfi að sækja alla geðþjónustu til Reykjavíkur.  Geðheilbrigðisþjónusta er á verksviði ríkisins og því telur aðalfundur SASS, haldinn á Kirkjubæjarklaustri 25. og 26. nóvember 2005 nauðsynlegt að komið verði upp skipulagðri geðheilbrigðisþjónustu á svæðinu.  Fundurinn skorar á þingmenn Suðurlands og Alþingi að setja fjármagn í uppbyggingu geðheilbrigðisþjónustu íbúum Suðurlands til hagsbóta. 

Aðgengi fyrir alla

Skapa þarf fötluðu fólki aðstæður til þess að geta verið virkir þátttakendur í samfélaginu og geta búið við sambærileg lífskjör og aðrir hópar samfélagsins.  Aðgengi í víðri merkingu er lykillinn að slíkum aðstæðum.  Tekur það m.a. til ferlimála, búsetumöguleika, aðgangs að menntun og störfum, heilbrigðisþjónustu, tómstundum, menningu og afþreyingu.

Aðalfundur SASS, haldinn á Kirkjubæjarklaustri 25. og 26. nóvember 2005 skorar á sveitarfélög á Suðurlandi að leggja sitt af mörkum til að gera fötluðu fólki mögulegt að njóta sömu tækifæra og aðrir íbúar. 

Ný lög um mat á umhverfisáhrifum

Aðalfundur SASS, haldinn að Kirkjubæjarklaustri 25. og 26. nóvember 2005, hvetur aðildarsveitarfélög til að móta sér stefnu í umhverfismálum og endurskoða um leið samþykktir sínar í málaflokknum, s.s. um sorphirðu,  seyrulosun o.fl.  og taka mið af  “Staðardagskrá 21” þar sem við á.

Fráveitumál

Aðalfundur SASS , haldinn að Kirkjubæjarklaustri 25. og 26. nóvember 2005, fagnar því að ríkisvaldið ætli sér framlengja tímann sem sveitarfélögum er gefinn til að koma fráveitumálum sínum í lag og setji jafnframt aukin fjárframlög til verkefnisins. Fundurinn tekur undir það sem fram kemur í skýrslu HES um fráveitumál s.s. um endurskoðun á reglum um fráveitumál í litlum byggðakjörnum inni í landi og fráveitur fyrir ferðaþjónustu s.s. á tjaldstæðum til losunar á húsbílasalernum.

Flokkun vatna

Aðalfundur SASS , haldinn að Kirkjubæjarklaustri 26. og 27. nóvember 2005 hvetur sveitarfélögin til að framkvæma flokkun vatna sbr. reglugerð nr. 796/1999 um varnir gegn mengun vatns.
Samgöngu- og atvinnumálanefnd – ályktanir.

Í nefndinni sátu Sigurður Ingi Jóhannsson formaður,  Bryndís F. Harðardóttir , Viðar H. Steinarsson,  Þórhildur Ólafsdóttir,  Már Ólafsson,  Þorvaldur Guðmundsson, Ólafur Eggertsson, Stefán Jónasson, Árni Jón Elíasson, Þrándur Ingvarsson, Ragnar Magnússon og Pálína Sigurjónsdóttir.



Sigurður Ingi Jóhannsson, formaður samgöngu- og atvinnumálanefndar, mælti fyrir niðurstöðum nefndarinnar.  Guðmundur Ingi Gunnlaugsson kvaddi sér hljóðs og gerði athugasemd við tillögur að endurbótum Suðurlandsvegar á milli Selfoss og Reykjavíkur.  Honum finnst óásættanlegt að “2+1 vegur” sé ályktuð varanleg lausn.   Hann leggur til að “varanlegt” breytist í “bráðabirgða”.  Fella út “þegar þörf er á” og “hugsanlega”.  Gylfi Þorkelsson kvaddi sér hljóðs og ræddi um tillögur nefndarinnar um atvinnumál.  Hann gerir athugasemd við það að nefndin fjalli ekkert um háskólamál og nefni það ekki í ályktun sinni um vaxtarsamning.  Gerir tillögu um að bætt verði fremst í tillöguna “stofnun háskóla á Suðurlandi”.  Einar Pálsson kvaddi sér hljóðs og sagðist ekki vilja sjá neina hógværð í framsetningu ályktana og krefjast ætti tvöföldunar á Suðurlandsvegi á milli Selfoss og Reykjavíkur.  Hann er ósáttur við að Þrengslavegur skuli ekki vera nefndur einu orði í ályktunum.  Hann leggur til að ályktun um stóriðjunefnd verði breytt í þá veru að Atvinnuþróunarsjóður tilnefni einn fulltrúa í nefndina en hann verði ekki skipaður af SASS.  Guðrún Erlingsdóttir kvaddi sér hljóðs og tók undir það að það vanti að hnykkja á háskólanámi á Suðurlandi.  Hún leggur til breytingu sem hún mun koma til nefndarinnar.  Guðmundur Stefánsson kvaddi sér hljóðs og taldi að skilgreina þyrfti vel málaflokka og gerði athugasemd við það að háskólamál féllu undir atvinnumál.  Baldur Kristjánsson kvaddi sér hljóðs og vildi að talað væri um Ölfusbraut um Þrengsli en ekki Þrengslaveg.  Hefur áhyggjur af stöðu Ölfusbrautar í umræðunni.  Aldís Hafsteinsdóttir kvaddi sér hljóðs og tók undir það að skýrt ætti að koma fram í ályktunum hver viljinn er ekki að nefna neinar bráðabirgðatillögur.  Formaður skýrði afstöðu nefndarinnar til fyrirspurna og breytinga.  Aldís Hafsteinsdóttir kvaddi sér hljóðs og lagði fram breytingatillögu þess efnis að kveðið væri á um það að Suðurlandsvegur milli Selfoss og Reykjavíkur verði fjórfaldaður frá Rauðavatni að Lögbergsbrekku.  Formaður skýrði afstöðu nefndarinnar.

Eftirfarandi mál voru tekin fyrir og samþykkt:

Samgöngumál

Aðalfundur SASS, haldinn á Kirkjubæjarklaustri 25. og 26. nóvember 2005 samþykkir eftirfarandi ályktun um samgöngumál:

Breytt vinnubrögð

Aðalfundurinn leggur áherslu á að tekin verði upp ný vinnubrögð í samgöngumálum, hvað varðar   áætlanir, ákvarðanir og framkvæmdir við samgöngumannvirki.  Aðalfundurinn bendir á að óskynsamlegt sé að skipta framlögum til  samgöngumála eftir kjördæmum og eðlilegra væri að horfa á landið í heild,  beina þarf fjármunum í þær framkvæmdir sem eru brýnastar hverju sinni og forgangsraða þarf framkvæmdum á landinu í heild  m.t.t. umferðar og öryggissjónarmiða.  Fundurinn vekur einnig athygli á nauðsyn þess að núverandi flokkun vega í stofnvegi, tengivegi, safnvegi og landsvegi verði tekin til endurskoðunar og hún jafnvel afnumin.   Umferð um tengivegi hefur aukist verulega og þar er umferð oft  á tíðum mun meiri en um stofnvegi og því óeðlilegt að framlög til þeirra séu takmörkuð vegna skilgreiningarinnar einnar.   Þá leggur fundurinn mikla áherslu á að   mun meiri fjármunum verði varið á næstu árum  til rannsókna  í  samgöngumálum og við áætlanagerð verði höfð hliðsjón af ítarlegum umferðarspám.

Samgöngur á Suðurlandi

Samgöngur skipta Sunnlendinga, eins og aðra landsmenn miklu máli.  Aðstæður á Suðurlandi eru þó að sumu leyti ólíkar því sem er í öðrum landshlutum.  Landsvæðið sem um ræðir er mjög stórt og lengd vegakerfisins mjög mikil. Heildarvegalengd þess er um 3000 km.  Nærri lætur að um 25% allra vega á landinu séu á Suðurlandi.   

Að   mati aðalfundarins eru þrjú meginverkefni framundan í samgöngumálum á Suðurlandi, þ.e. endurbætur á Suðurlandsvegi á milli Selfoss og Reykjavíkur, hraðari uppbygging tengivegakerfisins og bættar samgöngur til Vestmannaeyja.

Endurbætur Suðurlandsvegar á milli Selfoss og  Reykjavíkur.   

Lagt  er til að gerðar verði úrbætur á leiðinni á milli Selfoss og Reykjavíkur, með gerð 3 akreina vegar (2+1 vegur) með miðjuvegriði og lýsingu. Vegurinn verði  þó 4 akreina frá Rauðavatni að Bláfjallaafleggjara.  Framkvæmdir miðist við að hægt verði að bæta fjórðu akreininni við.  Í þessu sambandi er þó vakin athygli á að  ekki er komin full reynsla á miðjuvegrið á  fjallvegi sem þessum hér á landi.  Vegna mikillar og vaxandi umferðar er því þörf á 4 akreinum af öryggisástæðum á hluta leiðarinnar nú þegar.  Þá er einnig lögð áhersla á að byggð verði ný brú á Ölfusá ofan við Selfoss.

Markmið  með þessum framkvæmdum er að vegtenging við höfuðborgarsvæðið verði  þannig að hún anni þeirri umferð sem er til staðar og þeirri auknu umferð sem án efa verður á næstu árum.  Margvísleg önnur rök eru fyrir nauðsyn þessara framkvæmda.

Tillaga að 12 ára samgönguáætlun verður lögð fram á Alþingi í haust  og er því lagt til að ákvörðun um nauðsynlegar endurbætur á leiðinni verði tekin í tengslum við endurskoðunina þannig að endurbótum á leiðinni á milli Selfoss og Reykjavíkur verði lokið á næstu 3 til 4 árum.   Þá er eðlilegt að gert verði ráð fyrir nýrri Ölfusárbrú á fyrri hluta 12 ára  áætlunarinnar.

Uppbygging tengivega

Samanlögð vegalengd tengivega  á Suðurlandi er um 1000 km. og hefur slitlag verið lagt á um 300 km.  Ástand þessara vega er slæmt þegar á heildina er litið og viðhald þeirra lítið.   Þrátt fyrir þetta gegna þeir æ stærra hlutverki með sívaxandi umferð  sem augljóslega mun aukast áfram á næstu árum.   Miklar breytingar hafa orðið í atvinnulífi til sveita sem hafa leitt af sér mun meiri umferð en áður var og  umferð ferðamanna bæði innlendra og erlendra hefur stóraukist enda eru margir vinsælustu ferðamannastaðir landsins á Suðurlandi.      Mikilvægt er að gert verði átak  í uppbyggingu tengivega á Suðurlandi  og er lagt til að framlög til þeirra verði fjórfölduð þannig að ljúka megi uppbyggingu þeirra á næstu 20 árum. 

Samgöngur til Vestmannaeyja 

Á undanförnum árum, hafa  úrbætur á samgöngum til Vestmannaeyja verið mjög til umfjöllunar.    Ýmsir kostir  hafa verið ræddir, m.a. hafa farið fram frumrannsóknir á möguleikum og hagkvæmni jarðganga.  Niðurstöður jarðfræðirannsókna benda til að jarðgöng séu raunhæfur kostur  en óljóst hvort  hagkvæmni sé til staðar.  Þó hefur verið bent á greinilegar misfellur í þeim hagkvæmniathugunum sem gerðar hafa verið og  sem skipta sköpum um hvort skynsamlegt sé að ráðast í framkvæmdir.  Því er brýnt að gera viðamikla hagkvæmniathugun til að fá úr þessu skorið.   Lögð er áhersla að gera úrbætur í samgöngumálum Vestmannaeyinga nú þegar.  Sérstaklega þarf að styrkja flugsamgöngur enn frekar.  Jafnframt þarf að gera rannsóknir á varanlegum úrbótum, bæði á möguleikum  og hagkvæmni jarðganga  sem og á byggingu ferjuhafnar í Bakkafjöru.  Lögð er rík áhersla á að niðurstöður liggi fyrir sem fyrst þannig að hægt verði að taka ákvörðun um bættar samgöngur til Vestmannaeyja.

Aðrar samgönguframkvæmdir

Þrátt fyrir að megináhersla sé lögð á þau verkefni sem á undan eru rakin er einnig brýn þörf á einstökum samgönguframkvæmdum á  svæðinu.  Skal þeirra helstu getið hér.

Brú yfir Hvítá- Bræðratunguvegur.    Um er að ræða vegarlagningu og brúargerð sem styttir leiðina á milli Flúða í Hrunamannahreppi og Reykholts í Bláskógabyggð um 25 km. og skapar mun betri tengingu  á milli  sveitarfélaganna í uppsveitum Árnessýslu og er  ein mikilvægasta forsenda sameiningar sveitarfélaganna.  Framkvæmdin er á samgönguáætlun  en tryggja verður fullnaðarfjármögnun verksins til að hægt verði að ljúka verkinu árið 2009 eins og áætlanir gera ráð fyrir.

Gjábakkavegur.  Gjábakkavegur liggur frá Þingvöllum til Laugarvatns.  Um nýjan veg verður að ræða sem auðveldar mjög samgöngur til  efri hluta Árnessýslu frá Reykjavík.  Framkvæmdin er ekki síst mikilvæg með tilliti til stóraukinnar ferðamannaumferðar og mikillar fjölgunar  sumarhúsa á svæðinu.  Framkvæmdin er á samgönguáætlun, en undirbúningur hefur stöðvast vegna kröfu umhverfisráðuneytisins um nýtt umhverfismat.   Brýnt er að niðurstaða fáist sem fyrst þannig að hægt verði að hefja framkvæmdir. 

Suðurstrandarvegur.  Suðurstrandarvegur  er  fyrirhugaður vegur á milli Þorlákshafnar og Grindavíkur.  Mikilvægi hans  er margþætt.  Í fyrsta lagi tengir hann Suðurkjördæmi saman eins og fyrirheit voru gefin um  við síðustu kjördæmabreytingu.  Í öðru lagi er þessi nýja leið mikilvæg í atvinnulegu tilliti, ekki síst fyrir ferðaþjónustuna og greiðari leið frá Keflavíkurflugvelli inn a helstu ferðamannasvæði landsins og í þriðja lagi er framkvæmdin mikilvæg frá öryggis- og almannavarnarsjónarmiðum.  Reykjanesskaginn er virkt eldfjallalsvæði og þar býr meiri hluti landsmanna.  Því er mjög mikilvægt að hafa fleiri samgönguleiðir mögulegar ef til náttúruhamfara kemur.  Gert er ráð fyrir að Suðurstrandarvegur fái 400 milljónir króna af svokölluðu ,,símafé”  en það dugar ekki til að ljúka framkvæmdum.  Því verður að tryggja fullnaðarfjarmögnun á næstu samgönguáætlun.

Jarðgöng í gegnum Reynisfjall.  Vegurinn yfir Reynisfjall er einn aðal farartálminn á þjóðvegi 1 allt austur á land og þar er ein af hættulegustu beygjum í vegakerfinu.  Veruleg samgöngubót væri því að  gerð slíkra gangna auk þess sem leiðin styttist um 3 km. Eðlilegt er að ráðist verði í þessa framkvæmd sem fyrst.

Hálendisvegir og ferðamannaleiðir. Hálendisvegir verða sífellt fjölfarnari og mikilvægari í ferðamennsku.  Því er nauðsynlegt að gera á þeim endurbætur og sinna viðhaldi þeirra betur en nú er.   Sömuleiðis þarf að  koma á betri merkingum og upplýsingum til ferðamanna um ástand veganna.   
Kjalvegur. Um er að ræða byggingu heilsárvegar  sem styttir   ferðatíma á milli Suðurlands og Norðurlands. Framkvæmdin yrði góð viðbót við samgöngukerfið  og skapaði  valkost við þjóðveg 1 um Vesturland.  Jafnframt myndi  vegurinn opna  almenningi betri aðgang að hálendi Íslands en nú er.  Gert er ráð fyrir að um einkaframkvæmd yrði að ræða og hefur verið stofnað hlutafélag um verkefnið.    

Stórskipahöfn í Þorlákshöfn.   Þrátt fyrir framkvæmdir við núverandi höfn  mun  hún ekki flokkast sem stórskipahöfn og áfram verður því um meðalstóra höfn að ræða. Ein af forsendum stóriðju er að stórskipahöfn sé í nágrenninu. Fyrir liggur að staðsetning stóriðju í Þorlákshöfn er einkar hagstæð af ýmsum ástæðum og því æskilegt  að þar verði í framtíðinni komið upp stórskipahöfn.  Þá er ljóst að verulegt hagræði gæti orðið með slíkri höfn fyrir vöruflutninga og ferjusiglingar  á milli Íslands og annarra landa vegna styttri siglingaleiðar.  Því er mikilvægt  að kannaðir verði allir möguleikar á gerð stórskipahafnar í Þorlákshöfn.

Fjarskipti

Í nútímasamfélagi  eru öflug fjarskipti nauðsynleg forsenda lífvænlegrar byggðar  og í raun  jafn mikilvæg og greiðar hefðbundnar samgöngur.   Nefndin telur mikilvægt að jafnrétti ríki í aðgengi að grunnnetinu á samkeppnishæfu verði og að þjónusta verði aðgengileg sem flestum óháð búsetu og leggur áherslu á að stjórnvöld tryggi það með framlögum til uppbyggingar dreifikerfisins.  

Einn mikilvægasti öryggisþáttur í dreifbýli er aðgangur að farsímakerfum. Útbreiðsla GSM kerfisins er takmörkuð og samkvæmt nýjustu upplýsingum ætlar Síminn að taka NMT farsímakerfið úr notkun árið 2007. Því er nauðsynlegt að byggja upp GSM dreifikerfi, sem nýtir langdrægari senda en þá sem nú eru í notkun, til að ráða bót á þessum annmörkum.  Við uppbyggingu þess verður einnig að gæta þess að það dugi þegar náttúruvá kveður að dyrum.

Atvinnumál

Stóriðjunefnd á Suðurlandi

Aðalfundur SASS, haldinn á Kirkjubæjarklaustri 25. og 26. nóvember 2005 lýsir yfir ánægju með skýrslu stóriðjunefndar og samþykkir að starfi hennar verði haldið áfram. Lagt er til að starfssvið hennar verði útvíkkað og hafi hún það hlutverk að vekja athygli fjárfesta á Suðurlandi sem vænlegum kosti fyrir hvers konar atvinnustarfsemi. 

Til að efla tengsl hennar við Atvinnuþróunarsjóð Suðurlands er lagt til að stjórn sjóðsins tilnefni einn fulltrúa til viðbótar í nefndina.

Jafnframt er lagt til að stóriðjunefndin í samvinnu við stjórn SASS beiti sér fyrir ráðstefnu um orkufrekan iðnað og möguleika Suðurlands á þeim vettvangi.

Drög að byggðaáætlun 2006-2009 og Vaxtarsamningur Suðurlands

Aðalfundur SASS, haldinn á Kirkjubæjarklaustri 25. og 26. nóvember 2005 fagnar þeirri vinnu sem hafin er við Vaxtarsamning Suðurlands og leggur áherslu á að treystur verði vöxtur og samkeppnishæfni svæðisins með þeim aðgerðum sem samningnum fylgja.

Varðandi drög að byggðaáætlun tekur aðalfundurinn undir þær almennu áherslur sem lagðar eru fram í uppkastinu, og telur þær til þess fallnar að styrkja búsetu á landsbyggðinni. Einkum ber þar að nefna hugmyndir um fjölgun opinberra starfa, flutning verkefna útá landsbyggðina og eflingu atvinnuráðgjafar. Aðalfundurinn telur hinsvegar sláandi hversu lítið ber á áherslum gagnvart Suðurlandi og saknar þess sérstaklega að ekki sé kveðið á um styrkingu landshlutakjarna á Suðurlandi

Aðalfundurinn telur mikilvægt að Vaxtarsamningurinn  og byggðaáætlunin vinni saman að styrkingu byggðar á jaðarsvæðum Suðurlands.    
Háskólanám á Suðurlandi

Aðalfundur SASS leggur sérstaka áherslu á háskólanám og rannsóknir sem mikilvæg atvinnumál á Suðurlandi.

Fjárhagsnefnd – nefndarniðurstaða.

Í nefndinni sátu Bergur Elías Ágústsson, Margrét Sigurðardóttir, Ólafur Áki Ragnarsson, Einar Pálsson og Guðmundur Ingi Gunnlaugsson.
Bergur Elías Ágústsson, formaður fjárhagsnefndar, mælti fyrir niðurstöðum nefndarinnar.  Fundarstjórar leggja til að reikningar og áætlanir verði afgreiddar undir þessum lið en tillaga Vestmannaeyjabæjar vegna sérdeildar í Gaulverjabæjarskóla verði tekin til afgreiðslu mennta- og menningarmálanefndar.  Guðmundur Ingi Gunnlaugsson kvaddi sér hljóðs og lýsti yfir að hann væri ekki sáttur við þessa afgreiðslu.  Þorvaldur Guðmundsson kvaddi sér hljóðs og lagði til að þessi tillaga yrði rædd undir þessum lið.  Þetta var lagt undir atkvæðagreiðslu og meirihluti vildi fresta umræðum og taka þær upp undir skýrslu mennta- og menningarmálanefndar.

Eftirfarandi var tekið fyrir hjá nefndinni:

Nefndin hefur farið yfir ársreikninga SASS, Heilbrigðiseftirlits Suðurlands og Skólaskrifstofu Suðurlands fyrir starfsárið 2004. 

Nefndin vill lýsa ánægju sinni með niðurstöðu reikninga og hversu vel stofnunum hafa fylgt fjárhagsáætlunum eftir. Það er virðingarvert og von nefndar að áframhald verði á þeim faglegu vinnubrögðum.

Nefndin leggur til eftirfarandi:

Ársreikningur SASS fyrir árið 2004 verði samþykktur.

Ársreikningur Heilbrigðiseftirlits Suðurlands fyrir árið 2004 verði samþykktur.

Ársreikningur Skólaskrifstofu Suðurlands fyrir árið 2004 verði samþykktur.

Fjárhagsáætlun SASS fyrir starfsárið 2006 var tekin fyrir. Gert er ráð fyrir aukningu á launaliðum vegna áhrifa kjarasamninga og ½ stöðugildi á skrifstofu. Tekjur og önnur gjöld hækki um 4%.

Áætlun gerir ráð fyrir 1,5 milljón í tekjuafgang af starfseminni.

Fjárhagsáætlun Heilbrigðiseftirlits Suðurlands fyrir starfsárið 2006 tekin fyrir. Gert er ráð fyrir aukningu um eitt stöðugildi tímabundið vegna eftirlitsstarfa. Að öllu jöfnu er gert ráð fyrir hækkun um 4%.

Áætlun gerir ráð fyrir um 3,9 milljónum í halla en það mun ganga á sjóði Heilbrigðiseftirlits þannig að ekki er reiknað með lántökum. Fjárhagsnefndin leggur til að fjárhagsáætlunin verði samþykkt.
Fjárhagsáætlun Skólaskrifstofu Suðurlands fyrir starfsárið 2006 tekin fyrir. Gert er ráð fyrir talsverðri hækkun á launaliðum vegna kjarasamninga. Almenn hækkun er 4%.

Reiknað er með jafnvægi í rekstri milli gjalda og tekna. Fjárhagsnefndin leggur til að fjárhagsáætlun verði samþykkt.

Fjárhagsnefndin tók fyrir tillögu frá Vestmannaeyjabæ vegna sérdeildar í Gaulverjabæ um náms-og meðferðarúrræði fyrir börn í 5-10. bekk grunnskóla á Suðurlandi.

Tillagan gerir ráð fyrir að framlag sveitarfélaga verði lækkað úr 20% í 5% og að hlutdeild sveitarfélaga sem nýta þjónustuna hækki úr 40% í 55%. Hlutur ríkis verði eftir sem áður 40% af heildarkostnaði.

Niðurstaða meirihluta fjárhagsnefndar er að eðlilegt sé að framlag sveitarfélaga verði endurskoðað en tekur ekki afstöðu til hlutfalls framlags aðildarsveitarfélaga.

Ársreikningar og fjárhagsáætlanir fyrir SASS, Heilbrigðiseftirlit Suðurlands og Skólaskrifstofu Suðurlands voru samþykktar samhljóða.
Mennta- og menningarmálanefnd – nefndarniðurstaða og ályktanir.

Í nefndinni sátu Orri Hlöðversson, , formaður, Gylfi Þorkelsson, Ásmundur Sverrir Pálsson, Baldur Kristjánsson, Þorsteinn Hjartarson, Margeir Ingólfsson, Elín B. Sveinsdóttir, Valtýr Valtýsson, Bergur Pálsson, Karl Pálmason, Elliði Vignisson, Ingvar Pétur Guðbjörnsson, Tryggvi Steinarsson og Steinunn Ósk Kolbeinsdóttir.
Orri Hlöðversson, formaður mennta- og menningarmálanefndar, mælti fyrir niðurstöðum nefndarinnar.  Viðar H. Steinarsson kvaddi sér hljóðs vegna ályktunar um vísinda og fræðasetur í Ölfusi.  Hann leggur fram breytingartillögu sem lýtur að því að tillagan lúti að Gunnarsholti og Rangárvöllum.  Baldur Kristjánsson kvaddi sér hljóðs og vildi ræða ályktun um menningarsamning sem þegar hafði verið samþykkt og lýsti yfir ánægju með störf nefndarinnar.  Hann skýrði út tilurð tillögunnar og að henni væri ekki stefnt gegn Rangárvöllum.  Guðmundur Ingi Gunnlaugsson kvaddi sér hljóðs og undirstrikaði mikilvægi landgræðslu á Rangárvöllum og að uppbygging vísinda- og fræðasetra tengdum landgræðslu gæti borið hnekki ef áhersluatriði lúta ekki að einum stað.  Viðar H. Steinarsson kvaddi sér hljóðs og lagði áherslu á mikilvægi Rangárvalla í landgræðslu á landsvísu.  Einar Pálsson kvaddi sér hljóðs og lagði til frávísunartillögu og var hún samþykkt með meirihluta atkvæða.  Guðmundur Ingi Gunnlaugsson kvaddi sér hljóðs vegna tillögu Vestmannaeyjabæjar um sérdeild í Gaulverjabæjarskóla.  Hann telur að tilraunin myndi takast best ef sem stærstur hluti af rekstrarkostnaði væri tryggður af ríki og sveitarfélögum.  Getur ekki sæst á tillögu Vestmannaeyjabæjar en tekur undir ályktun nefndarinnar að mikilvægt sé að öll aðildarsveitarfélögin taki þátt í tilrauninni.  Ásmundur Sverri Pálsson kvaddi sér hljóðs og lagði áherslu á það að um tilraunaverkefni væri að ræða og mikilvægt væri að komast að sameiginlegri niðurstöðu.  Þorsteinn Hjartarson kvaddi sér hljóðs og sagði málið ákaflega mikilvægt og þar sem ríkið væri komið að verkefninu væri gríðarlega mikilvægt að lending næðist á þessum fundi með öllum aðildarsveitarfélögum.  Bergur Ágústsson kvaddi sér hljóðs og gerði grein fyrir afstöðu Vestmannaeyjabæjar.  Telur upphaflega tillögu um kostnaðarskiptingu ekki sanngjarna gagnvart Vestmannaeyjabæ en undirstrikar að verkefnið sé mikilvægt þó ákaflega litlar líkur séu á því að Vestmannaeyjabær geti nýtt sér þjónustuna.  Guðmundur Ingi Gunnlaugsson kvaddi sér hljóðs og gerði grein fyrir afstöðu sinni.  Guðrún Erlingsdóttir kvaddi sér hljóðs og gerði enn frekar grein fyrir afstöðu Vestmannaeyjabæjar og sagðist persónulega geta sæst á að 7,5% kostnaðar komi frá sveitarfélögum samkvæmt íbúafjölda.  Þorvaldur Guðmundsson kvaddi sér hljóðs og lagði áherslu á það að hlutfall kostnaðarþátttöku verði ekki keyrt svo niður að það komi niður á starfseminni því allir hafa fallist á það að verkefnið sé ákaflega mikilvægt.  Guðmundur Stefánsson kvaddi sér hljóðs og velti fyrir sér nálgun með breytilegri skiptingu kostnaðar milli sveitarfélaga.  Fundurinn taldi þetta ekki gerlegt.  Einar Pálsson kvaddi sér hljóðs og sagði ákaflega mikilvægt að lausn fengist á málið og að sérstaða Vestmannaeyja í þessu máli væri ekki meiri en Skaftfellinga.  Veltir fyrir sér hvort Vestmannaeyjabær skoði það ekki að segja sig frá verkefninu á þessum tímapunkti svo hægt verði að halda því áfram og endurskoði afstöðu sína að ári og hafi þá kost í ljósi reynslu að ganga inn í verkefnið.  Arnar Sigurmundsson kvaddi sér hljóðs og gerði grein fyrir afstöðu Vestmannaeyjabæjar.  Hann telur að mest jafnræði náist með því að þeir sem nýti sér þjónustuna greiði sem mestan hlut en vegna mikilvægis málsins sé eðlilegt að öll aðildarsveitarfélög styðji verkefnið og samstaða náist.  Jónas Jónsson kvaddi sér hljóðs og sagði mikilvægast að öll aðildarsveitarfélögin taki þátt í verkefninu og styður því heilshugar tillögu Vestamannaeyjabæjar á tilraunatímabilinu.  Formaður gerði grein fyrir afstöðu nefndarinnar.  Upphafleg tillaga Vestmannaeyjabæjar var borin undir fundinn og var hún samþykkt með 22 atkvæðum gegn 17.  Gunnar Þorgeirsson kvaddi sér hljóðs vegna tillögu um háskólanám á Suðurlandi og velti fyrir sér í hvaða farveg verkefnið ætti að fara í framhaldinu.  Formaður tók undir með fyrirspyrjanda og taldi rétt að til framtíðar yrði kveðið fastar á um í hvaða farveg málið færi.

Nefndin lagði fram eftirfarandi afstöðu um málefni sérdeildar við Gaulverjabæjarskóla

Gaulverjabæjarskóli

“Nefndin leggur áherslu á mikilvægi þess að Vestmannaeyjabær taki þátt í tilraunaverkefni um rekstur sérdeildar í Gaulverjabæjarskóla og að börn í Vestmannaeyjum hafi aðgang að þjónustu sérdeildarinnar.  Á þeirri forsendu er nefndin tilbúin að fallast á kröfu Vestmannaeyinga um breytingu á kostnaðarskiptingu á tilraunatímabilinu frá því sem áður hefur verið samþykkt.”

Að loknum umræðum var eftirfarandi tillaga Vestmannaeyjabæjar samþykkt með 22 atkvæðum gegn 17 eins og jafnframt kemur fram í bókun um umræður hér að framan.
Tillagan Vestmannaeyjabæjar var svohljóðandi, skv. útskrift úr fundargerð bæjarráðs Vestmannaeyja frá 31. október 2005:

“Bæjarráð samþykkir að leggja til við aðalfund SASS að fast framlag sveitarfélaganna verði lækkað úr 20% eins og núverandi áætlun gerir ráð fyrir og verði lækkað í 5%.  Í samræmi við þessa tillögu verði hlutdeild sveitarfélaga sem nýta þjónustuna hækkuð úr 40% í 55% og hlutur ríkisins verði eftir sem áður 40% af heildarkostnaði.”

Nefndin lagði fram eftirfarandi tillögu að ályktun:

Vísinda og fræðasetur

Aðalfundur SASS, haldinn á Kirkjubæjarklaustri 25. og 26. nóvember 2005,  leggur til að eftirfarandi ályktun verði tekin til skoðunar hjá Verkefnisstjórn um vaxtarsamning fyrir Vestmannaeyjar og Suðurland:

“Komið verði upp vísinda- og fræðasetri á svið landgræðslumála í Þorlákshöfn, þar sem fram færi kynning á þeim árangri sem náðst hefur á svið landgræðslumála í landinu með sérstaka áherslu á þann mikla árangur sem náðst hefur í Sveitarfélaginu Ölfusi og skapað hefur grundvöll fyrir búsetu á svæðinu”.

Að loknum umræðum var tillögunni vísað frá eins og fram kemur í bókun umræðum hér að framan.
Fundurinn samþykkti eftirfarandi ályktanir nefndarinnar:

Menntamál

Háskólanám á Suðurlandi

Aðalfundur SASS, haldinn á Kirkjubæjarklaustri 25. og 26. nóvember 2005, hvetur til þess að stórum  hluta  þess fjármagns sem Atvinnuþróunarsjóður hefur ákveðið að setja í sérstakan sjóð til eflingar atvinnulífs á Suðurlandi, verði  varið til að treysta undirstöður  háskólanáms í landshlutanum í samræmi við fram komnar hugmyndir.    Aðalfundurinn leggur áherslu á að efling háskólamenntunar og bætt aðgengi almennings að henni sé eitt  brýnasta hagsmunamál landshlutans í framtíðinni.  Jafnfram skorar aðalfundurinn á ríkisvaldið að koma myndarlega að uppbyggingu háskólanáms á Suðurlandi enda er málaflokkurinn á verksviði þess samkvæmt lögum.

Símenntunarmiðstöðvar

Aðalfundur SASS, haldinn á Kirkjubæjarklaustri 25. og 26. nóvember 2005, krefst þess  að  framlög  til símenntunarmiðstöðva  verði sambærileg hvar sem er á landinu.   Ljóst er að sú aukning sem er á háskólanámi á vegum símenntunarmiðstöðvanna, án þess að tekjur komi á móti, hindrar þær í að sinna hlutverki því sem þeim var einkum ætlað á sviði símenntunar.   Ekki verður við það unað að byggðastefna stjórnvalda verði til þess að miðlun náms leggist af á hjá Fræðsluneti Suðurlands og Visku í Vestmannaeyjum.

Ráðgjafarhópur skólamálaráðs Sambands íslenskra sveitarfélaga

Aðalfundur SASS, haldinn á Kirkjubæjarklaustri 25. og 26. nóvember 2005, bendir á að í nýskipuðum ráðgjafarhópi um grunnskólamál á vegum skólamálaráðs Sambands íslenskra sveitarfélaga sitja eingöngu fulltrúar frá stórum þéttbýliskjörnum. Fundurinn lýsir yfir áhyggjum af því að sjónarmið skóla frá hinum dreifðu byggðum nái ekki fram í umræðum á vegum skólamálaráðsins um skólaþróun. Jafnframt beinir fundurinn því til menntamálaráðherra og stjórnar Sambandsins að samráð við sveitarfélögin verði aukið við mótun skólastefnu.

Menningarmál

Menningarsamningur

Aðalfundur SASS, haldinn á Kirkjubæjarklaustri 25. og 26. nóvember 2005,  samþykkir tillögu menningarmálanefndar um endurskoðuð drög að samstarfssamningi ríkis og sveitarfélaga á sviði menningarmála. Einnig samþykkir fundurinn að unnið verði að samstarfssamningi sveitarfélaga á Suðurlandi í menningarmálum og stefnu í málaflokknum fyrir landshlutann.  Aðalfundurinn skorar á menntamálaráðherra að beita sér fyrir því að gengið verði til samninga, á grundvelli fyrirliggjandi draga, um menningarsamning fyrir Suðurland.

Ályktun um styttingu náms til stúdentsprófs

„Aðalfundur SASS, haldinn á Kirkjubæjarklaustri 25. og 26. nóvember 2005 telur ljóst að fyrirhuguð stytting náms til stúdentsprófs muni auka kostnað sveitarfélagsa við rekstur grunnskóla og lýsir vonbrigðum yfir því að ríkið ákveði þetta án nægjanlegs samráðs við sveitarfélögin í landinu. Fundurinn leggur áherslu á að málefni grunnskóla eru eitt stærsta og mikilvægasta verkefni sveitarfélaga og styður það enn frekar við nauðsyn þess að vel sé vandað til verka.“

Greinargerð

Skýrsla Menntamálaráðuneytisins um styttingu framhaldsskólans staðfestir að ríkið hyggst spara sér kostnað en velta honum að hluta yfir á sveitarfélögin. Kynningarferli sem lofað er í skýrslunni virðist hafa farið úrskeiðis að miklu leyti og samráð hefur verið takmarkað. Lítil kynning hefur farið fram í grunnskólum og ekki hafa verið sendir inn á heimilin kynningar-bæklingar eins og um er talað í skýrslunni.  Sömuleiðis hefur samráð við sveitarfélög verið í skötulíki

Mikilvægt hefði verið að vinna að máli þessu á lýðræðislegan hátt, kynningu hefði verið lokið og umsagnir fleiri aðila hefðu legið fyrir áður en ákvörðun var tekin. Tímarammi við vinnu  nýrra námskráa og endurmenntun kennara er of þröngur og fundurinn varar við þeim flýti sem er á málinu, áður en mörgum mikilvægum spurningum hefur verið svarað. 

Til dæmis er erfitt að færa námsefni í verulegum mæli á milli bekkja án þess að fjölga kennslustundum í árgöngum. Ef þessi breyting á sér stað án fjölgunar kennslustunda  er áhyggjuefni að það verði gert á kostnað annarra námsgreina. Fundurinn er uggandi yfir þeirri stefnu að leggja meira bóknám á yngstu börn grunnskólans sem gæti þýtt minni áherslu á félagslega færni og verklega þætti.  Hætta er á að nám verði einhæfara og að því verði í auknum mæli miðstýrt, sveigjanleiki og valfrelsi minnki og nýjungar í námi og kennslu eigi erfiðara uppdráttar.

Í skýrslunni kemur fram að greina þurfi þau námsgögn sem til eru á gunnskólastigi en ekki kemur fram hverjum verður falið það verk og hver greiði kostnaðinn.

Of stuttur tími er gefinn til endurskoðunar á námskrám. Það er mikilvægt verkefni fyrir grunnskólann og þess vegna nauðsynlegt að gefinn sé til þess rúmur tími. Einnig er nauðsynlegt  að nýtt námsefni verði tilbúið áður en á að fara að kenna það, bæði bækur nemenda og kennara. Engin trygging er fyrir því af hálfu ríkisins að svo verði.  

Augljóst er að stytting náms til stúdentsprófs hefur í för með sér miklar breytingar og  kostnaðaraukningu við rekstur grunnskólans. Það vekur athygli að ekki skuli koma fram í skýrslu Menntamálaráðuneytisins upplýsingar um það. Þvert á móti er því haldið fram að þessi breyting kosti grunnskólann ekki neitt. 

Þetta mál virðist vera enn ein staðfestingin á því í hve miklum ógöngum samskipti ríkis og sveitafélaga eru,  þar sem ríkið setur lög án þess að þau séu borin undir eða unnin í samvinnu við sveitarfélögin.

Við fyrirhugaða styttingu  náms til stúdentsprófs færist kostnaður frá framhaldsskóla til grunnskóla og ríkisvaldið hyggst, að því er séð verður, ekki greiða sveitarfélögunum fyrir það. Fundurinn mótmælir þessum vinnubrögðum.
Kjörbréfa- og kjörnefnd - tillaga.

Í nefndinni sátu Margrét K. Erlingsdóttir, formaður, Guðrún Erlingsdóttir, Sigurbjartur Pálsson, María Sigurðardóttir, Ísólfur Gylfi Pálmason og Sveinn Pálsson.
Margrét K. Erlingsdóttir, formaður kjörbréfa- og kjörnefndar, mælti fyrir niðurstöðum nefndarinnar.  Fram kom að Guðrún Erlingsdóttir , sem kjörin var í nefndina, gekk úr nefndinni og starfaði með mennta- og menningarmálanefnd.  Þar sem nefndarstörf voru hafin þegar þetta varð ljóst gafst ekki tækifæri á að kjósa nýjan nefndarmann í hennar stað.

Kjörbréfa- og kjörnefnd lagði fram svohljóðandi tillögur:
Stjórn SASS:

Gunnar Þorgeirsson, formaður
Grímsnes- og Grafningshreppi


Þorvaldur Guðmundsson, varaform.
Árborg




Herdís Þórðardóttir
Hveragerði

María Sigurðardóttir
Sv.fél. Ölfus

Árni Jón Elíasson
Skaftárhreppur

Ólafur Eggertsson 
Rangárþingi eystra

Elín Bjarnveig Sveinsdóttir
Villingaholtshreppi

Gylfi Þorkelsson
Árborg

Guðrún Erlingsdóttir 
Vestmannaeyjabæ

Elliði Vignisson 
Vestmannaeyjabæ

Sigurbjartur Pálsson 
Rangárþingi ytra

Varamenn

Þorsteinn Hjartarson
Hveragerði

Ólafur Áki Ragnarsson
Sv. fél. Ölfus

Elín Einarsdóttir 
Mýrdalshreppur

Matthildur Vilhjálmsdóttir
Skeiða- og Gnúpverjahreppi

Margrét K. Erlingsdóttir
Árborg

Ragnheiður Hergeirsdóttir
Árborg

Guðmundur Stefánsson
Hraungerðishreppi

Pálína Björk Jónsdóttir
Rangárþingi eystra

Jónas Jónsson
Ásahreppi

Stefán Jónasson 
Vestmannaeyjabæ

Elsa Valgeirsdóttir 
Vestmannaeyjabæ

Stjórn Skólaskrifstofu Suðurlands:

Ásmundur Sverrir Pálsson, formaður
Árborg

Margeir Ingólfsson
Bláskógabyggð

Magnús Ágústsson
Hveragerði

Karl Pálmason
Mýrdalshreppi

Eyja Þóra Einarsdóttir
Rangárþingi eystra

Varamenn

Margrét K. Erlingsdóttir
Árborg

Eiríkur Ágústsson
Hrunamannahreppi

Bjarki Reynisson
Villingaholtshreppi

Jóna Sigurbjartsdóttir
Skaftárhreppi

Guðmundur Ingi Gunnlaugsson
Rangárþingi ytra

Ársfundur Landsvirkjunar:

Jónas Jónsson
Ásahreppi

Már Ólafsson
Gaulverjabæjarhreppi

Sigurður Ingi Jóhannsson
Hrunamannahreppi

Herdís Þórðardóttir
Hveragerði

Varamenn

Drífa Kristjánsdóttir
Bláskógabyggð

Gunnar Þorgeirsson
Grímsnes og Grafningshreppi

Guðmundur Stefánsson
Hraungerðishreppi

Guðrún Erlingsdóttir
Vestmannaeyjum

Skoðunarmenn:

Ágúst Ingi Ólafsson
Rangárþingi eystra

Pálína Sigurjónsdóttir
Hveragerði

Varamenn

Guðmundur Ingi Gunnlaugsson
Rangárþingi ytra

Margrét Sigurðardóttir
Grímsnes- og Grafningshreppi

Heilbrigðisnefnd Suðurlands:

Elín Björg Jónsdóttir
Sv.fél. Ölfus


Fulltrúi í stjórn Fræðslunets Suðurlands:

Gylfi Þorkelsson
Árborg

Til vara

Pálína Björk Jónsdóttir
Rangárþingi eystra
Samgöngunefnd:

Bryndís F. Harðardóttir
Mýrdalshrepp

Engilbert Olgeirsson
Rangárþingi ytra

Sigurður Ingi Jóhannsson
Hrunamannahreppi

Þorvaldur Guðmundsson
Árborg

Sigurður Bjarnason
Sv.fél. Ölfus



Varamenn

Magnús Ágústsson
Hveragerði

Stefán Jónasson
Vestmannaeyjum

Tryggvi Ingólfsson
Rangárþingi eystra

Margeir Ingólfsson
Bláskógabyggð

Árni Jón Elíasson
Skaftárhreppi

Starfshópur vegna endurskoðunar:



Orri Hlöðversson formaður
Hveragerði

Guðmundur Ingi Gunnlaugsson
Rangárþingi ytra

Ragnheiður Hergeirsdóttir
Árborg

Ekki bárust aðrar tillögur og var tillaga kjörnefndar samþykkt samhljóða í öllum liðum.

Fundarstjóri lagði fram þá tillögu að fundarstjórum og fundarritara yrði falið að ganga frá fundargerð.  Samhljóða samþykkt.

Fundarslit.

Gunnar Þorgeirsson, kjörinn formaður, tók til máls og þakkaði traust sér sýnt og þakkaði fundarmönnum, fundarstjórum, starfsmönnum og fundarritara fyrir góð störf.  Að svo mæltu sleit hann fundi.

Árni Jón Elíasson, fundarstjóri

Jóna S. Sigurbjartsdóttir, fundarstjóri

Gunnsteinn R. Ómarsson, fundarritari

Fundargerð 36. aðalfundar SASS

